
Аннотация
Зерттеу жұмысында оқушы Абай шығармашылығын терең зерттеп, ойшылдың рухани құндылықтарын терең ұғынды. Ол ақын  А.Құнанбайұлының  халқына деген  шексіз  сүйіспеншілігін  және рухани жетілудің айғағы  болатын өлмес  мұрасын  көрсете білді. Жетекшімен оқушы Абай шығармаларының  рухани  құндылықтарын  зерттеу, мәліметтер жинау, алғашқы іздеу, талдау, салыстыру әдістерін қолданды.
                             
Аннотация
В своей исследовательской работе ученик глубоко осмыслил произведение Абая, осмыслил духовные ценности мыслителя. Сумел показать безмерную любовь к народу поэта А.Кунанбаева и его бессмертное наследие являющийся свидетельством духовного совершенствования. Руководителем и ученикам былы использованы методы изучения, сбора данных, начного поиска, анализа, сравнения о духовных ценностях произведений Абая.

Annotation
In his research work, the pupil deeply comprehended the work of Abay, comprehended the spiritual values of the thinker. He managed to show great love for the people of the poet A.Kunanbaev and his immortal heritage, which is a testament to spiritual perfection. The leader and pupil used the methods of study, data collection, initial search, analysis, comparison of spiritual values of Abay's work.

І Кіріспе
 
Абай - адамзаттың өркениет тарихындағы ұлы тұлға. 
Абай – қазақтың ғана емес, адамзаттың ақыны.
Федерико Майор
Елбасының «Болашаққа бағдар: рухани жаңғыру» атты мақаласында «Абайдың даналығы, Әуезовтің ғұламалығы, Жамбылдың жырлары мен Құрманғазының күйлері, ғасырлар қойнауынан жеткен бабалар үні» сияқты «ұлттық салт-дәстүрлеріміз, тіліміз бен музыкамыз, әдебиетіміз, жоралғыларымыз, бір сөзбен айтқанда ұлттық рухымыз бойымызда мәңгі қалуға тиіс», деп айқын көрсетілген болатын.
Қазіргі кездегі елімізді толғандыратын мәселелердің бірі – жастарды адамгершілікке, әдептілікке, адалдыққа, имандылыққа баулу. Бұл мәселелердің шешуін Абай жырларынан тануға болады. Сондықтан мен осы тақырыпты таңдауға шешім қабылдадым.
Зерттеудің өзектілігі. Ел-жұрттың болашағын ойлап, халықты ауыр тұрмыстан, азаптан құтылудың жолын меңзеп, оқу-білімге шақырған, ол – Абай еді. Адам баласының өз заманындағы жаман қасиеттерінің бәрін санап, атап көрсетіп, содан арылуға, жақсылықты өн бойына жинауға, яғни тәрбиеге көп көңіл бөлген. Өсек, өтірік, мақтаншақ, еріншек, бекер мал шашу сияқты, рулық тартыс, бітпейтін дау-жанжал елдің сиқын бұзатынын, еш мақсатсыз бос жүрген халықты көріп, қатты қынжылған. 
«Біз елді, ұлтты Абайша сүюді үйренуіміз керек.Ұлы ақын ұлтының кемшілігін қатты сынаса да,тек бір ғана ойды-қазағын,халқын төрге жетелеуді мақсат тұтты»,-деп жазды Қасым-Жомарт Тоқаев.
Қанша ғасыр өтсе де, өзінің құнды ойларымен, асыл сөздерімен қалың жұртының жүрегінде жатталған Ұлы Абай есімін бүгінгі жас ұрпақ та зердесіне тоқып, оның ғибратқа толы шығармаларынан тәлім-тәрбие мен рухани нәр алып өсіп келе жатыр.  
Ұлы Абай – қазақ халқының руханияты мен мәдениетінің символы. Оның ілімі халықтың рухани жаңғыруымен тығыз байланысты, ал даналығы қазіргі заманмен үндес. Абай өлеңдерімен танысу сана көзіңді ашып, терең ойға баулиды, жақсы көңіл күй мен сезімге бөлейді, асыл армандарға жетелейді, өзіңді түсініп, жаман ойдан тазаруға итермелейді.
Абайдың кемеңгерлік бейнесі көптеген аса көрнекті ақындар мен жазушылардың, суретшілердің назарын аударып келеді. Ұлы ақын өз дәуірінің ар-ожданы болған сол кезеңдегі қазақ қоғамдық ойы мен әдебиеті Абай есімімен тығыз байланысты болды.
Ғылыми жұмысымның мақсаты. Абай шығармаларына тереңірек бойлай отырып, ондағы кемел адам болудағы қағидаттарды танып-түсіну. Рухани жаңғырудың негізін ойшыл Абай атамыздан оқып білу. 
Ғылыми  жұмысымның міндеттері:
· Абайдың ерекше жаратылысына тағы бір көз жеткізу;
· Бүкіл түркі жұртына рухани азық болған Абайдың шығармашылық өмір жолына үңілу;
· Рухани жаңғыруымыздың түп негізі Абайда екенін айқындау.













ІІ негізгі бөлім
2.1. Абай – дана, Абай – дара қазақта
Рухани жаңғырудың негізі Абайдан бастау алады.  Рухани жаңғыру деген - тіл, рухани жаңғыру деген – Абай, рухани жаңғыру деген – Алаш. 
 Ойшыл Абай халқының мүшкіл халін ойлап, өткір сөзімен сол қауіптен құтылар сара жолды көрсетті. Яғни, Абай рухани білімді әлем заңдылықтарының негізгі қайнар көзі ретінде ұсынды. Ендеше, кемеңгерді кеңірек тану, оның жүрегіне терең бойлау – қазақ баласы үшін рухани тәрбиемен сусындаудың негізгі жолы. Абай шығармаларын қайта оқып, оны түсінуге талпыну – рухани жаңғыруға апарар анық жол болмақ.
Абай – ұлы данышпан, қазақтың ақылшысы, ұстазы, досы, халқымыздың тірегі, сенімі, арымыздың әділ таразысы. Абайдың:
Жүрегімнің түбіне терең бойла,
Мен бір жұмбақ адаммын, оны да ойла…   дегендегі жұмбағы осыны білдіретін сияқты. Абайдың  бұл жұмбағын  түсіне талпыну, батыл көзді, ақылды, қайратты, жүректі бірдей ұстаған дарынды тану, ол әркімнің қолынан келе бермейтін дүние.
«Отыз сегізінші сөзінде», Абай: «Хакім, ғалым асылда бір сөз, бірақ дүние тануда басталады», дейді. Яғни, ол басқалану Абайдың түсінігінде бұрыннан айтылып келе жатқан қағидалы өсиет (нақыл) сөзге жүйріктер ғана ғалым аталады.
Абай: «Дүние де өзі, мал да өзі, ғылымға көңіл бөлсеңіз…
Ақыл сенбей сенбеңіз, бір іске кез келсеңіз…
Надандарға бой бермей, шын сөзбенен өлсеңіз», дейді. Абайдың ең басты жұмбағының шешуі ізденушілік, зерттеушілік, ол хакімдік, данышпандық-философиялық жол. Ол даму жолы, ол ғылым жолы… . Абайдың өзі мен сөзі бір жерден шығады. Абайдың даналығы осында.
Халықтың қамын ойлаған Абай алдымен бірлікке, достыққа шақырады:                 
«Біріңді қазақ бірің дос,
Көрмесең істің бәрі бос».
Осы ұстаздық жолынан Абай жалықпай өтті.
Абай — қазақ халқының ұлы ұстазы. Ол халқымыздың қамын ойлаған қамқоршысы. Барлық адамзат баласына әділетті жол көрсеткен, өмірден шындық іздеген дана. Халқымыздың басынан кешкен жақсы-жаман тағдыры Абай жырынан орын алған. Халқымыздың  тілі де, өнері де, тарихы да, діні де, ғылымы да тіршілік-қарекеті де, ойы да, бойы да Абай жырынан көз алдымызға келеді, елестейді.
1-сыныпқа арналған оқулықта «Адам болам десеңіз» деген тарау бар. Осы тарау ұлы ағартушы Ы.Алтынсарин, ғалым-саяхатшы Ш.Уәлиханов және ұлы ақын А.Құнанбайұлының шығармашылықтарына арналған.
  Мектеп салдырып, балаларды оқытуға кіріссем, білімге жетелесем деген тілегін білдіреді.
«Адам болам десеңіз» өлеңі:
Болмасаң да ұқсап бақ,
Бір ғалымды көрсеңіз.
Ондай болмақ қайда деп,
Айтпа ғалым кім берер,
Сізге ғылым кім берер,
Жанбай жатып сөнсеңіз?
Дүние де өзі, мал өзі,
Ғылымға көңіл берсеңіз.
· деп, жас ұрпаққа үндеу салады. Білімді болуға, ғылымға жақын болуға шақырады.
Сонымен қатар, 2-сыныпқа арналған «Әдебиеттік оқу» оқулығында «Білім керек бәріне» тарауында ақынның «Күз» және «Ғылым таппай мақтанба» өлеңдерінің нұсқалары берілген. Абайдың тәрбиеге толы сөздерінің мәні күні бүгінге дейін зор.
Абайдың жастарға арналған «Ғылым таппай мақтанба» өлеңі нағыз тәрбиенің үлгісі:
Ғылым таппай мақтанба,
Орын таппай баптанба,
Құмарланып шаттанба,
Ойнап босқа күлуге.
Бес нәрседен қашық бол, 
Бес нәрсеге асық бол.
Адам болам десеңіз.
· деп жастарды бес нәрседен-өсектен, өтіріктен, мақтаншақтықтан, еріншектіктен, бекер мал шашпақтықтан қашық болуға, бес асыл іске - талап етуге, еңбекті сүюге, терең ойлай білуге, қанағатшыл болуға, қайырымды рақымшылық жасауга шақырды. 
Ал, үшінші сыныпта Абай шығармаларын оқып үйрену тереңдей түседі. Абай атамыздың әрбір сөзі босқа айтылмаған, мол маңызы, берер ақылы көп, тәлімі жетерлік.
Абай (Ибрагим) Құнанбайұлы 1845 жылы қазіргі Шығыс Қазақстан облысы Абай ауданы Қарабұлақ жайлауында дүниеге келген. 1904 жылы Балашақпақ жайлауында қайтыс болған. Бейіті Жидебайда. Ол – ұлы ақын, философ, ағартушы, композитор. Ақынның арғы бабасы – Олжай батыр. Олжайдан Айдос, Айдостан Ырғызбай, Ырғызбайдан Өскенбай тарайды, Өскенбайдың әйелі Зереден Құнанбай дүниеге келеді. Құнанбайдың әйелі Ұлжаннан Абай дүниеге келеді. 
Болашақ ақын сабырлы мінезімен кең пейілімен ел анасы атанған «кәрі әжесі» Зеренің таусылмайтын мол қазынадай аңыз ертегілерін естіп,абысын-ажынға жайлы,әзіл-қалжыңға шебер, жөн-жобаға жетік өз анасы Ұлжанның тәрбиесінде өсті.
Абай Ескітам қонысында әкесі ашқан медреседе, оқып, ауыл молдасы Ғабитханнан дәріс алған. Әкесі Абайды он жасқа толған соң, Семейдегі Ахмет Риза медресесіне береді. Онда үш жыл оқиды. Медресенің үш жылында Абай осы қаладағы «Приходская школаға» да қосымша түсіп, онда үш ай орысша оқиды. Осы жылдары шығыс классиктері Низами, Сағди, Қожа Хафиз, Жәми еңбектерін оқыса, екінші жағынан А. С. Пушкин, А. И. Герцен, И. А. Крылов, Ф. М. Чернышевский мұраларын оқып таныс болған, Батыс Еуропа әдебиетінен Гете, Дж. Байрон сияқты ақындарды оқып, түрлі ғылым салалары бойынша зерттеулер жүргізді. Есейген шағында солардың ішіндегі өзіне әсері болған кесек туындыларын қазақ тіліне аударады. Абай өлең жазуды он жасында бастаған («Кім екен деп келіп ем түйе қуған...») «Сап, сап, көңілім», «Шәріпке», «Абыралыға», «Жақсылыққа», «Кең жайлау» өлеңдері 1870-80 жылдар аралығында жазылған. Ақындық қуатын танытқан үлкен шығармасы – «Қансонарда» 1882 ж. жазылған.
Абайдың көркемдік ойлау, бейнелеп айту, суреттеу тәсілі мүлде жаңа, даралық стилі еркін, икемді, поэзиядағы қалыптасқан дайын үлгілерді қайталамайды.
А.С.Пушкин, М.Ю.Лермонтовтың шығармаларын шеберлікпен аударып, қазақ әдебиетін жаңа ой орамымен байытты.
1885 жылы мамыр айында Шар өзенінің бойындағы Қарамола деген жерде Семей облысының генерал – губернаторы Цеклинскидің басқаруымен Семей облысына қарайтын 5 уездің 100-ден астам би - болыстары бас қосқан төтенше съезі өткізілді. Осы съезде төбе би болып сайланған Абайға «Семей қазақтары үшін қылмысты істерге қарсы заң ережесін» әзірлеу тапсырылады. Абай бастаған комиссия барлығы 93 баптан тұратын ережені 3 күн, 3 түнде әзір етті.
Абайдың 175-ке жуық өлеңдері, 45 қара сөзі бар және 56 аударманың авторы. Абай музыка саласында да мол мұра қалдырып, қазақтың музыка өнерін дамытты. Қазіргі уақытта ақынның 27 әнінің 36 нұсқасы нотаға түсірілген. Абай әндерінің бір саласы тек өз шығармасы ғана тән өлең өлшемдеріне сай, соңы ырғақпен өріс табады.
 Абайдың алғашқы өмірбаянын Алаш қозғалысының көшбасшысы, белгілі экономист, тарихшы, әдебиетші, публицист, журналист, аудармашы Әлихан Бөкейханов жазған болатын. Ә.Бөкейхановтың орыс тілінде жазылып, 1905 жылы «Семипалатинские ведомости» газетінде жарияланған 
«Абай (Ибраһим) Құнанбаев» атты мақаласы ұлы ақын туралы тұңғыш та анағұрлым толыққанды ғылыми еңбек болып табылады. Кейін бұл мақала Абайдың портретімен бірге 1907 жылы «Записки Семипалатинского подотдела Западно-Сибирского отдела Императорского русского географического общества» журналында жарияланды. 
Ә.Бөкейханов өз мақаласында Абайдың қоғамдық қызметтен ақындыққа қалай ауысып, орыс және әлем поэзиясын көркем аударумен айналысқандығын, Спенсердің «Тәжірибелер», Льюистің «Ақиқат философиясы», Дрэпердің «Еуропаның ақылды дамуы» еңбектерімен таныса келіп, қалай еуропалық мәдениет биігіне көтерілгендігін егжей-тегжейлі қарастырады. Ол өзінің Абай өмірі мен шығармашылығы туралы осы қысқаша очеркін аяқтай келіп, оны Еуропаның атақты ақындары қатарына қосады.
Алаш қозғалысының көрнекті басшыларының бірі, ағартушы, ақын, филолог Ахмет Байтұрсынов Абайды «Қазақтың бас ақыны» деп атап, «Онан асқан бұрынғы-соңғы заманда қазақ баласында біз білетін ақын болған жоқ», деп жазды.
Әлем әдебиетінің классигі Мұхтар Әуезов дербес әдебиеттану ғылымы ретіндегі абайтанудың негізін қалады. Ұлы ақын туралы «Абай жолы» роман-эпопеясының авторы: «Ол өз халқының тарихында биіктен көрінеді. Ол қазақ халқының көп ғасырлық мәдениетінен озығын алып, бұл қазынаны әлемдік және орыс мәдениетінің игі ықпалымен байытты», деп Абай талантына жоғары баға берді. 
Әрине, Абай тірі күнінде өз кітаптарын көрген жоқ, алайда оның шығармашылық дәстүрін жалғастырған рухани шәкірттері Әлихан Бөкейханов, Ахмет Байтұрсынов, Мұхтар Әуезов оның әдеби мұрасының бүкіл жер шарына таралуына ықпал етті.
Шынайы өмірдің барлық құбылыстарына өзінің өткір де сергек ойын білдірген ол халықтың сана-сезімін оятып дамытатын бейнелер сомдады. Абай шығармаларын қайта-қайта оқи отырып, шынайы бейнелердің көркемдік қуаты және тақырыптық әралуандығына орай Абай шығармашылығының нағыз өмір энциклопедиясы екендігіне тәнті болдым. Адамдардың типтік түрлері, портреттік суреттемелер, табиғат пен тұрмыстың қаныққан әсерлі бояулары, лирикалық ой толғаныстары тұтастана келіп, бізден алыс өмір ақиқатын көз алдымызға әкеледі.
Ақынның тірі кезінде оның жекелеген өлеңдері 1889-1890 жылдары Омбыда шыққан «Дала уәлаятының газеті» беттерінде жарияланды. Абайдың алғашқы өлеңдер жинағы ол өмірден өткеннен кейін ғана, 1909 жылы Петербургте жарық көрді. Осылайша ішкі сезімнен буырқанып шыққан шындыққа толы ақын сөзі терең ұғындырылып, лайықты бағаланған болатын. Абай шығармалары одан кейін 1922 жылы Қазанда және Ташкентте, 1933 жылы Қызылордада жеке кітап болып басылып шықты. Одан іле-шала Алматыда, Мәскеуде және әлемнің басқа қалаларында жиі-жиі шықты.
Абай шығармалары әлемнің көптеген тілдеріне аударылған, оның ақындық талантына шет елдердің ақындары мен жазушылары, әдебиет сыншылары кеңінен үн қатты. Оның шығармашылығы туралы мақалалар, «Қара сөздеріне» арналған зерттеулер Корея мен Қытайдан, Үндістан мен Ираннан, Еуропа елдері мен АҚШ-қа дейінгі әлемнің көптеген мемлекеттерінде жарияланды. Бұл мақалалар мен зерттеулерде ұлы ақын шығармашылығының Батыс пен Шығыс елдерінде қабылдануы кеңінен қарастырылып, оның әлем әдебиетіндегі рөлі ашып көрсетілген.
Бүгінгі күні Абай мұрасы әлем мәдениеті қазынасының ажырамас бір бөлігіне айналды, ал оның есімі қазіргі заманның ұлы ақындарының қатарында тұр.
Абай мұрасы – түркі мәдениетінің бір бөлігі. Өзбек ғалымы Абдулла Рустамов Абайды «адам жанының емшісі» деп атаған болатын. Ол пайымдағандай, Абай шығармалары ғасырлар сүзбесінен өткеннен кейін де өзінің өзектілігі мен маңыздылығын жойған жоқ. «Өлең жолдарынан көптеген сұрақтарға жауаптар табуға болады, жаралы жүректі емдеуге болады, жаңа арманға беріліп, қиял жетегінде кетуге болады, жай ғана – оның тақуа сөздерінен жаңылып қалуға болады. Ақын өлеңдері – бұл жаралы жүректер қуанышы, бұл әлсіздер үшін күш, бұл түңілгендер үшін тірек пен қолдау». А.Рустамов Абай поэзиясын «өз бастауын биік те қуатты таудан алатын» ұлы сарқырамамен салыстырады. 
Башқұрттың қабырғалы қаламгері Мұстай Кәрімнің жүрек түкпірінен шыққан тілек сөздері түркі әлемі үшін Абайдың маңыздылығын жоғары таныған сырлы жолдарға толы: «Біздер, башқұрттар үшін қазақ жазба поэзиясының алғашқы хабаршысы, алғашқы үні Абай болды. Ол бірінші болып бізге қазақ жанын ашты... Абай ұлттық қана емес, әлемнің ақындық мәдениетінің шыңы болып табылады. Ал шыңдар алыстан көрінеді және олар үнемі өздеріне тартады. Биікті алыстан да, Шығыстан Батысқа дейін көреді. Абайдың рухани ой-өрісіне, ақындық көзқарасының кеңдігі мен тереңдігіне, Абай парасатының қуаттылығына таң қаласың. Осының өзі оның Шығыс пен Батыс мәдениетіне қатыстылығын байқатады».

2.2 Абай – бүкіл түркі халқының рухани әкесі
Абай – біздің ортақ игілігіміз, – деп нық айтқан еді Түркияның белгілі мемлекет қайраткері Намык Кемал Зейбек. – Абай адамзатқа қажет! Біз Қожа Ахмет Ясауиді, Абайды, өткен ғасырлардың басқа дана адамдарын өз әкелеріміздей біліп құрметтеуіміз керек».
Абай шығармашылығы Еуропа мен АҚШ-қа да белгілі. Қазақ ақын-жазушыларының үлкен досы Леонард Кошут қаламынан Абайдың 20 өлеңі алғаш рет неміс тіліне аударылып шыққан еді. Осы аудармашы Берлиннен «өзіндік, қайталанбас, терең мағына мен маңызға толы Абай сөздерінің інжілдік-шығармашылық қуаты» өзін таңғалдырғаны туралы жазады. «Оның поэтикасы сіресіп қалған дәстүрлерді өлең құрылысына, бейнелілігіне, дауыс ырғағына дейін бұзады, аудармашы ақын алдына күрделі мәселелер қояды...» деп таңданады ол. Абай өлеңдері авторды түрлі көңіл күйде – батыл, мазасыз, ойлы, қайғылы, жалғыз етіп көрсетеді. Мұның бәрі бізге, ХХІ ғасыр оқырмандарына арналған.
Абай үнінің ғажайып күші туралы айтудан Францияда Мадлен және Альберт Фишлер еш тынған емес. Ақын, философ, ойшыл пікірінше «халықтар арасындағы қарым-қатынастар өзара баю, ұғынысу және құрметтеу негізінде қалыптасуы тиіс... Иә, Абай сөзін бізге арнайды. Абай біздің рақат күйде ұмытылып қалуымызға жол бермейді. Абайдың «Ескендір» поэмасындағы: «Жақсы болсаң, жарықты кім көрмейді, Өз бағаңды өзіңнен кім сұрайды?!» деген сөздеріндегі философиялық ой-толғаныстарда өсиет пен ғибрат үнемі байқалады».
Ресей әдебиеттануы Абай шығармашылығына ерекше қызығушылық танытады. Шығыстанушы, түркітанушы-ғалым Владимир Гордлевскийдің 1914 жылы шығыстанушы, академик Николай Веселовскийдің 70 жылдығына арналған «Шығыс жинағына» Абай мен Міржақып Дулатов шығармаларын енгізген. Әдеби байланыстардың осы даңқты дәстүрлерінің жалғасындай РҒА М.Горький атындағы Әлем әдебиеті институты РФ және ТМД халықтары әдебиеттері бөлімінің меңгерушісі, Ресей Жаратылыстану ғылымдары академиясының академигі Қазбек Сұлтанов «Абай Құнанбаев шығармашылығын қазіргі зерттеу тұрғысында оның қазақтар үшін маңызы орыс әдебиетіндегі Пушкин рөлімен салыстыруға келеді», деп жазады. 
Жазушы, әдебиеттанушы, М.В.Ломоносов атындағы Мәскеу мемлекеттік университетінің профессоры, филология ғылымының докторы Николай Анастасьев Абай туралы «Абай. Ұшудың ауырлығы» атты «Тамаша адамдар өмірі» сериясы бойынша шыққан кітабын (Мәскеу, 2008) Абай өмірі мен шығармашылығына арнады. Ғалым өз еңбегінде Абай «жас күнінен жыр ортасында өсті, ол ырғақ пен дыбыстың баласы еді. Бұл туралы Мұхтар Әуезов өзінің роман-эпопеясында тамаша суреттеген. Баяндау сөзі үнемі өзгеріске ұшырайды, бірде бірқалыпты жылжып, енді бірде арғымақтың жүрдек жылдамдығын алады. Абай поэзиясының ырғақты кейпі де осындай – бірде одан керуеннің қалыпты қозғалысы байқалады, бірде алыстан дала тынысын бұзған құмның, жер қыртысының үнсіз қимылы, енді бірде аң аулайтын құс самғауы, тағы бірде ат тұяқтарының тықылы естіледі», деп тамсана жазды.
Абай поэзиясы елдер мен құрлықтарға танылуда, себебі оның поэзиясында ұлы ақынның бүкіл өмірі қамтылған, оның жарқын болашақ туралы арманы жырланған.
Тәуелсіздік жылдары Абайдың ақындық дауысы ағылшын, белорус, болгар, корей, моңғол, неміс, поляк, түрік, француз, парсы, урду тілдерінде сөйледі. Жаңа аудармалар қазақ ақынының жарқын да қайталанбас жыр әлемін ашып берді.
Абай әлемді бағындыруда. Оның өлеңдері корей тіліне Абайдың 100 туындысын аударған Ким Бён Хак үшін «жүйрік аттың шабысын бейнелейді, өмірлік күш-қуатқа толы. Оның арғымақтары гүлге толы даламен желіп келе жатқандай әсер беріп, қоршаған ортаны таңғалдырады. Мифтік тұлпарларға айналған бұл арғымақтар даланың үстінен бірде шапшаң ұшса, бірде Қазақстанның ашық аспанында байсалды қалықтайды».
Абай, ең бірінші, – қазақ халқының жаны, ал оның «қара сөздері» әлем мен адамдар мағынасын ұғынудың құнды кітабына айналды. Абай үні ғасырлар өтсе де өзінің қуатты күшін жоғалтқан емес. «Рас, бұрынғы біздің ата-бабаларымыздың бұл замандағылардан білімі, күтімі, сыпайылығы, тазалығы төмен болған, бірақ бұл замандағылардан артық екі мінезі бар екен... Ат аталып, аруақ шақырылған жерде ағайынға өкпе, араздыққа қарамайды екен, жанын салысады екен... Бұлар да арлылық, намыстылық, табандылықтан келеді», деген Абай үні (Отыз тоғызыншы сөз) ғасырдан артық уақыт өтсе де өзінің қуатты күшін жоғалтпай, тереңдігімен таңғалдырады.
Абайдың 150 жылдық мерейтойы 1995 жылы ЮНЕСКО деңгейінде бүкіл әлемде кеңінен атап өтілді. Мемлекет басшысы Н.Ә.Назарбаев кезінде ұлы Абайдың мерейтойын ЮНЕСКО-ның Естелік күнтізбесіне енгізу туралы ЮНЕСКО-ға хат жазған болатын. Елбасының осы ерлікке пара-пар әрекетінің арқасында Абай мерейтойының биік деңгейде атап өтілуі үлкен әлемдік құбылысқа айналып, шетелдік оқырмандардың ұлы ақын, ойшыл мұрасына қызығушылығын арттырғаны белгілі.

2.3   Абай шығармалары – рухани жаңғыру негізі
Жалпы, Абайдың сөздеріне  талдау жасасақ, оның қазақ қоғамындағы көптеген көкейкесті  мәселелерді қозғағанын көреміз. Айталық, бүгінде  адамзат баласының алдында руханиятты дамыту,  бейбітшілікті нығайту  және  табиғатты қорғау сынды  зор міндет тұр.  Бұлардың қай -қайсысы да біздің тіршілігіміздің қайнар көзі. Басты бағдары десек те артық айтқандық емес. Бірін-бірі толықтырып тұрған ұғымдар. Осы үш бастауға Қазақстанның ғана емес бүкіл әлемнің болашағы байлаулы  деп  Елбасы Н.Ә.Назарбаев қадап атап өтті. Мұның ішінде, әсіресе  руханият – ең маңыздысы. Себебі адам баласы рухани азықсыз өмір сүре алмайды. 
Жалпы, әлемдегі кез-келген халықты алып қарасақ, олар ең алдымен тәлім-тәрбиеге, білімге, адамгершілікке үндейді. Болашақ ұрпақтың өн бойына рухани азықты сіңіруге тырысады. Өйткені, тәлім-тәрбиенің адам өмірінде  алатын орны ерекше. Ғұлама ғалым, әлемнің екінші ұстазы Әл-Фарабидің  «Тәрбиесіз берген білім адамзаттың хас жауы» деген аталы сөзі бар. Осы тұрғыда келгенде, қазақ халқының ұлы ақыны А.Құнанбайұлы өлеңдері мен қара сөздері халыққа ерекше тәрбие береді, адамгершілікке үндейді. Оңайдан қиынға қарай, жақыннан жыраққа қарай, қызықты, күлкілі жайдан үлкен толғаулы қорытындыға қарай рет-ретімен жіктейді. Енді тәрбиелік мәні зор, жастар үшін айрықша құнды қара сөздерге көңіл аударайық.
Жақсылықты, адалдықты ту еткен данышпанның қоғамдағы орнын айқындап, ақынға «рухани сардар» деген атақ беріп, оны оқудың шексіз мәнін ашты. Қазақ қоғамының рухани сардарлардың іліміне әрдайым мұқтаж екендігін ойшылдың өзінің: «адаспай тура жол іздеген хакімдер болмаса, дүние ойран болар еді» - деген мәнді сөздерінен де аңғаруға болады.
Қазіргі уақытта адам жаны табиғаттың экологиялық ахуалы сияқты күй кешуде. Осы жағдайдыжақсарту үшін адамзат рухани жаңғыруы тиіс, жаңғырудың негізгі кілті Абай ілімінде жатыр. Абай ілімінің негізгі өзегі – адам санасының ізгілікке өзгеруі. Ақын қоғам тәрбиесі жеке тұлға тәрбиесінен бастау алатынын көрсетті. Адал жолмен жүрмей адам түзелмейді, адам түзелмей қоғам түзелмейді, қоғам түзелуі үшін әркім жеке-жеке өзін-өзі түзетіп, адалдықтың ақ жолын аңғарып алғаны абзал. Абайды оқушы ойлы көзбен қараса, онда ол өзін-өзі тазалайды. Жаны таза адам жамандыққа бармайды. Жүрекке тұнған Абай ілімі жамандыққа жібермейтіні сөзсіз. Абай Ислам дінінің негізіне сәйкес адамдар тобын үш сатыға бөледі.
Төменгі саты – күйбең тірліктің күнін күйттеп жүргендер. Білімге құмарлығы жоқ, артық білуге талпынбайтын адамдар тобы. Бұл туралы Абай отыз сегізінші қара сөзінде толықтай сөз етеді де, бұл топтағы адамдарды «жарым адам» деп атады. Ал, білімге деген қызығушылық адамдық жолын анық көрсететінін: «Қашан бір бала ғылым, білімді махаббатпенен көксерлік болса, сонда ғана оның аты адам болады» -деп айтты.
Орта саты – өзін-өзі, өзіндік болмысын толық танып, адамдықтың шыңына жету сатысы. Бұл сатыға әділеттілік, адалдық, мейірбандылық, қамқорлық, достық сияқты барлық гуманизм шарттары енеді. «Бес нәрседен қашық бол, бес нәрсеге асық бол, адам болам десеңіз» - деп таратып, оң мен солымызды айғақтап береді.
Жетілудің жоғарғы сатысы – рухани жетілу. Рухани жетілген адам – тән емес, жан азығын қамдаған адам. Бұл туралы ақын он жетінші қара сөзінде ақыл, қайрат, жүрек өнерлерін таластырып келгенде ғылым: «Осы үшеуің бір кісіде менің айтқанымдай табылсаңдар, табанының топырағы көзге сүртерлік қасиетті адам – сол. Үшеуің ала болсаң, мен жүректі жақтадым» - деген. Қазақ қанша жыл қайратты пір тұтып зорлық-зомбылықтың құрбаны да болды, ал қарыштап дамыған заманда ғылым-білімге ден қойып, түрлі заттар ойлап тапқанымен, оның зардабын да тартып жатқандығы жатыр. Бұл екеуін жүрекке бағындыруының себебі де осы. Жүректе Абайдың «үш сүю» негізі жатыр:
«Махаббат пен жаратқан адамзатты,
Сен де сүй ол Алланы жаннан тәтті.
Адамзаттың бәрін сүй бауырым деп,
Және сүй Хақ жолы деп әділетті»
Абай түсінігіндегі «толық адам» - нұрлы ақыл, ыстық қайрат, жылы жүректі бірдей ұстай білген адам. Бұл үш сатыны толық бағындырған адам – Абайдың ойын жетік меңгерген адам. Белгілі абайтанушы Мекемтас Мырзахметұлы: «Абайдың «толық адам» ілімін бүкіл қазақ пен түркі халқының санасына сіңдіре алсақ, рухани жағынан мүлде жаңа жолға түсеміз. Тазарамыз. Пайданың емес, ардың жолына түсеміз», - деген болатын.
Дана Абай отыз сегізінші қара сөзінде: «Адам баласы үш нәрседен: надандықтан, еріншектіктен, залымдықтан қор болады, нағыз кісі болудан қалады», - деп нағыз адам болу жолын көрсетті. Рухани жүдеулікке ұшыраған адам баласы «өзіңе сен, өзіңді алып шығар, еңбегің мен ақылың екі жақтап» деген ұранды жадында жаттап алғаны дұрыс. Ұлттық сананы өзгерту үшін ең әуелі жеке адам санасы оянуы керек.
Ақынның «Алтыншы қара сөзінде»  «Өзің тірі болсаң да, көкірегің өлі болса, ақыл табуға сөз ұға алмайсың.  Адал еңбекпен ерінбей жүріп мал табуға жігер қыла алмайсың.
Кеселді жалқау, қылжақбас,
Әзір тамақ, әзір ас,
Сыртың – пысық , ішің – нас,
Артын ойлап ұялмас, —
деген сөздері  терең тұжырымды тоқтам емес пе? Мұны адамның әр түрлі мінез-құлық бейнесі десе болад.
«Жетінші  қарасөздегі»:  «Жас бала анадан  туғанда екі түрлі мінезбен туады. Біреуі – ішсем, жесем, ұйықтасам деп тұрады. Бұлар — тәннің құмары, бұлар болмаса, тән жанға қонақ үй бола алмайды, Һәм өзі өспейді; қуат таппайды. Біреуі білсем екен демеклік. Ал, «білсем» дегендер не көрсе соған талпынып, жалтыр-жұлтыр еткен болса, оған қызығып, аузына салып, дәмін татып қарап, тіптен  көзі көрген, құлағы естігеннің бәрін сұрап, тыныштық көрмейтіндер бар. Демек,  жан құмарлығына салып, білуге, көруге, үйренуге талпынатындар» деген сөздер дәл қазір де өзекті.
Осыған орай, Елбасының «Рухани жаңғыру» бағдарламасындағы «халықтың өзі бәсекелік қабілетін арттырса ғана табысқа жетеді» деген сөзі халқымыздың «білуге, көруге, үйренуге» деген  құштарлығын  қалыптастыруды көздейді.
Абайдың «Он бесінші» қара сөзіндегі «есер кісіні» сынай отырып, «есті кісілер қатарында болғың келсе, күнінде бір мәртебе, болмаса жұмасында бір, ең болмаса айында  бір, өзіңнен өзің есеп ал! Сол алдынғы есеп алғаннан бергі өміріңді қалай өткіздің екен…» деген ойы бүгін де маңызды. Адам өз мінезін, әрекетін реттеп отыру үшін өткен күніне талдау жүргізсе, әрине санасы өзгереді.
Адамның, ұлттың бәсекелестік қабілеті арту үшін тілдерді меңгерудің ролі жоғары. Абайдың «жиырма бесінші» қара сөзінде «зарарынан қашық болуға, пайдасына ортақ болуға тілін, оқуын, ғылымын білмек керек. Сен оның тілін білсең, көкірек көзің ашық болады» деген ойы «Рухани жаңғырудың» «Сананың ашықтығы» басымдығындағы Елбасы ойларымен тығыз үндеседі.
Абай «отыз үшінші» қарасөзде дүние табу үшін  қолөнер үйренбек керектігін айтады. Мал жұтайды, өнер жұтамайды. Ақын  адал еңбекпен нан тауып, қолөнерді әрмен қарай жетілдіруді және ашқан кәсіптің ауқымын арттыруды меңзейді. Осы ретте, Елбасы мақаласындағы білімнің  басты назарға алынуы, бәсекеге қабілеттілік, компьютерлік сауаттылық, шет тілдерді білу, мәдени ашықтық мәселелеріне негізделген тұжырымдарын бағалауға болады.
Ақынның «Жиырма бірінші қара сөзінде» айтылатын – мақтан деген қасірет бар. «Айдағаны бес ешкі, ысқырығы жер жарады» дегендей, түймедейді түйедей етіп жарияға жар салу, қоғам үшін істелуі керек қажетті дүниелерді, азаматтардың бақытты өмір сүруі үшін емес, ұпай жинау, мансап,  көрініп қалу, жағыну, елді алдау үшін жасайтын даңғаза деңгейіне жеткізу белең алып кеткенін айтады. Мақтаннан мақтанқұмарлық, мақтансүйгіштік пайда болып, ол асқынған кезде жазылмас дертке  ұласатыны бар. Ал, мұнда  ұлттық бірегейлікті сақтай отырып, елдің  дамуына кедергі келтіретін өткеннің сарқыншақтарынан арылуды меңзейді.
Ғылым, «Жер жүзінің ірі-ірі ғалымдары мінез-құлықты түзеуге болатындығын да, түзеудің керектігін де ғылым» жолымен дәлелдеп берді. Әдет пен тәрбие арқылы кез-келген түзелмес адамды рухани жоғары дәрежедегі адам етіп шығаруға болатынын көрсетті. Осы тұста,  Абайдың: «Мен егер закон қуаты қолымда бар кісі болсам, адам мінезін түзеп болмайды деген адамның тілін кесер едім», — деген сөзі мінез-құлықты жөндеуге тәрбие жұмысының үлкен мәні барлығын көрсетеді. Еліміз өркендеп, қоғамымыз қарыштап дамуы үшін әрбіріміз өзгеріске дайынболу қажет.
Абайдың «Көңілдегі көрікті ой ауыздан шыққанда өңі қашады» деген сөзі – асқан құнды пікір де, қорытылған өмір шындығы. Сөйлеген сөзіміз бен істеген ісіміздің өзіңдік үйлесім табуына қарай әрекет етуміз қажет. Ақынның өсиеттері халықтың қамы, бағдарламалық мақаланың да негізгі өзегі осы. Бастысы – ұлттық болмыссымызды сақтай отырып, болып жатқан өзгерістерге дайын болуды, заманнан қалмай дамуды меңзейді.
Елбасымыздың «Болашаққа бағдар: рухани жаңғыру» атты мақаласы – барша қазақстандықтардың ұзақ күткен және жаппай мақұлдап, қолдауына ие болған тарихи бастама. Осынау терең мазмұнға толы бағдарламаға бағыт алып, жүйелі жұмыс жасау өзіміздің қолымызда. Бұл игі бастаманы қолдау,  жүзеге асыру – баршамыздың парызымыз.
М.О.Әуезов атындағы Әдебиет және өнер институтының директоры, ҰҒА-ның академигі Уәлихан Қалижанов қазақтың бас ақынының әлемдік аренадағы алар орнын айқындап, оның мәңгілік мұраларын шетелдік ғалымдардың қызығушылықпен зерттеп, оның даналағына тереңінен үңіліп жатқандығын жан-жақты саралай келіп, «Рухани жаңғыру» мәселесіне Абайдың поэзиясының ғұмырлылығы туралы: «Абай – бүкіл адамзат игілігі. Оның поэзиясы – мәңгілік поэзиясы, даналықтың, махаббат пен адалдықтың поэзиясы. Ғұлама ақын, ойшыл Абайдың мұрасын жаңаша ұғыну жалғаса береді, оның жалынды өлеңдері ешқашан да өзінің күшін жоғалтпайды. Өйткені Абай халықпен мәңгі бірге» - деп ой қорытады.
Хакім Абай өз халқының мұң-мұқтажын, қоғамдық-философиялық ойларын, мәдениеті мен әдебиеттегі көремдік ізденістерін жаңа сапаға көтерді. Ақынның арман-тілегі бүкіл адамзаттың ең биік асыл мұраттарымен де үндесіп жатыр. Қазақты ояту үшін үн қосқан ақындардың бірі Міржақып Дулатұлы: «Абайдың өлген күнінен қанша алыстасақ, рухани сонша жақындармыз. Үнемі бұл күйде тұрмас, халық ағарар, өнер-білімге қанар, сол күндерде Абай құрметі күннен –күнге артылар, «Бірінші ақынымыз» деп қабірін халқы жиі-жиі зиярат етер, халық пенен Абай арасы күшті махаббатпен жалғасар. Ол күндерді біз көрмеспіз, бірақ біздің рухымыз сезер, қуанар» -деп, болашақ ұрпаққа бабалар алдындағы борышын сезіндіргендей.
   Абайды тану арқылы біз өз болмысымызды танып, болашағымызды бағдарлаймыз. Бүгінде Абай есімі жеткілікті деңгейде ұлықталып жатыр. Бірақ оның шығармаларымен жаңғыру деңгейіне әлі жете қоймадық. ХХІ ғасырда кез келген қоғамның парқын, түптеп келгенде, адам сапасымен өлшеу үрдісі бірінші орынға шығып отыр. Бұл ретте Абай армандаған «бүтін адам», Абай көксеген «толық адам» тұжырымдамасы ең озық идея ретінде бүгінгі зерделі оқырманды да бей-жай қалдырмайды. Данагөй ақынның терең ойлары мен асыл сөздері, өлеңдері мен қара сөзері қай заманда болмасын жақұттай жарқырап, көкіректерге нұр болып құйыла берері хақ. Оның мұрасы жаңа ұрпақпен бірге жасай береді.










ІІІ. Қорытынды
Абай – адамзаттың ақыны. Абай-қазақ елінің рухани қазынасы.Оның шығармалары – бүкіл адамзат игілігі. Оның поэзиясы – мәңгілік поэзиясы, даналық пен адалдықтың поэзиясы. Ол өз дәуірінің шеңберінде ғана қалып қоятын өткінші дүние емес. Заман ауысып уақыт озған сайын қоғамдық ой санаға әсері арта түсіп,дамып отыратын-асыл мұра.
Баршамызға сынақ болып келген 2020 жылы Қазақстан Республикасы үкіметінің қаулысымен 10 тамыз Абай күні болып белгіленді.Осы жылы Абай атамыздың 175 жылдығы кең көлемде аталып өтілді.Ғұлама ақын, ойшыл Абайдың мұрасын жаңаша ұғыну жалғаса береді, оның жалынды өлеңдері ешқашан да өзінің күшін жоғалтпайды. Өйткені Абай халықпен мәңгі бірге.
Абайдың поэзиялық мұрасына қоса қара сөздері беретін бір заманда бағасы жойылмайтын бір үлкен қымбат қазына – деп ойлаймын.
Абай жыры - халық дастаны. Абай жыры - адамның ар-ұятын оятатын нұр саулесінің шапағаты. Қазақ «Талапты ерге нұр жауар»десе,сол жауатын нұрдың көзін Абай даналығынан табамыз.
Барша қазақ баласы Абайды тануға, білуге, Абаймен мақтануға тиіс. Ендеше, біз бастауыш сынып ұландары Абай шығармаларынан үлгі ала отырып, адамгершілігі мол, саналы тәрбие мен сапалы біліммен қаруланған тұлға болып қалыптасып, Отанымыздың гүлденуіне өз үлесімізді қоса білейік.  
Қорыта келе, Ұлы бабамыз Абайдың ұлылығын еске алу, Абайды толғау, Абайдан үйрену, оның рухани байлығын меңгеру – жан дүниемізді жаңарту.Ең бастысы,өз-өзіңді дамыту және өзіңнің жақсы қасиеттеріңді дамыту. Тек сонда ғана өз ұлтымыздың тағдырын Абай атамыз армандағандай жарқын етуге болады.
Ұсыныстар:
1. Абай шығармаларын рухани жаңғыру бағытында жаңаша оқытылса;
2. «Абай оқулары» атты мектепте шығармашылық кештер, пікірталастар болып тұрса.
Қолданылған әдебиеттер:

1. Абай педагогикасы «Келешек - 2030» Көкшетау, 2003
2. Абай қара сөздері «Көшпенділер» баспасы Алматы, 2007
3. Б.Ыбырайым. Ақындар аманаты: Хрестоматия-компендиум.-Алматы: Абай атындағы ҚазҰПУ: «Ұлағат» баспасы, 2012.-360 б.
4. Абай (Ибраһим) Құнанбайұлы. – Алматы, «Әдебиет әлемі», 2013.-500б.
5. Абай – мәңгілік поэзия. Егемен Қазақстан. №152 (29133) 10 тамыз 7-б.
6. Абай. Қара сөздері. – Алматы: Өнер, 2006. – 124 б.

Т.Рысқұлов  атындағы  мектеп  -  лицейінің 4 «Б»  сынып  Төребай Айарудың  ғылыми қоғамда  атқаратын жұмыс жоспары

	қ/с
	Жұмыс мазмұны мен зерттеу әдістері
	Жұмыс істеу мерзімі

	1
	Ғылыми жұмыстың тақырыбын айқындау мақсатында ғылыми жетекшімен кеңесу
	Тақырып таңдау

	2
	Таңдалған тақырып төңірегінде түсіндіру жұмыстарын жүргізу
	Әр аптада

	3
	«Абай және рухани жаңғыру» тақырыбы бойынша материалдар іздеу үшін мұражайға бару
	Материалдар іздеу

	4
	«Абай және рухани жаңғыру» тақырыбы бойынша жұмыстың жоспарын құру
	Жоспар құру

	5
	Кітапханамен байланыс жұмыстары. Еріктілік принціпін тиімді пайдалану
	Әр аптада

	6
	Зерттеу тақырыбы негізінде интернет, баспа материалдарымен танысып, олардың ішінен қажеттілерін іздестіру
	Тақырыпқа байланысты мәліметтер іздеу

	7
	Тақырып бойынша ізденістерін ғылыми тұрғыда жүйелеу жолдарын қолға алып отыру
	Әр аптада

	8
	Мен ғылыми жұмысқа  бірінші рет  қатысайын деп отырмын, сондықтан бұрын қатысқан оқушылардан кеңес алу, пікірлесу
	Тақырыпқа байланысты мәліметтер іздеу

	9
	Көсемпаздық педагогиканы жандандыру, білім берудің тиімділігі, яғни идеялар мен жаңалықтар жасалынып тексеруден өткізуді жүзеге асыру.
	Әр аптада

	10
	Ғылыми жетекшімен үнемі кеңес алып отыру
	Әр аптада

	11
	Пайдаланған әдебиеттерді, қорытынды бөлімді  жинақтау толықтырып отыру
	Зерттеу нысанында жұмыс жасау

	12
	Дайындаған материалдарым бойынша  мектепшілік ғылыми жобаларға дайындық жасау
	Зерттеу нысанында жұмыс жасау

	13
	Мұғалімдердің айтқан ұсыныс пікірлерін негізге ала отырып, жетекшіммен пікірлесіп жұмысымды қайта қарау.
	Зерттеу нысанында жұмыс жасау

	14
	Ғылыми жетекшіммен  бірге отырып  компьютер арқылы слайд жасау
	Слайд жасау

	15
	 Ғылыми жетекшіммен  ғылыми  жұмысты бекітіп,
бірлесіп жұмыс жүргізу
	Дайындық  жұмыстары

